
თავი პირველი

საშობაო არდადეგები

შემოდგომის სემესტრის ბოლო კვირას გეილენდსის სკოლის 

ყველა მოწაფე გოგონა ერთნაირად სულმოუთქმელად ელოდა 

საშობაო არდადეგებს. ენი თან საუზმობდა, თან მის სახელზე 

გამოგზავნილ კონვერტს ხსნიდა.

– ერთი ამას შეხედე! – უთხრა თავის ბიძაშვილ ჯორჯი

ნას, რომელიც გვერდით ეჯდა, – მამა მწერს; არადა, მისი და 

დედას ბოლო ბარათი გუშინ მივიღე.

– იმედია, ცუდი არაფერი მომხდარა! – მიუგო ჯორჯმა. 

ეს გოგონა უფლებას არავის აძლევდა, რომ მისთვის ნამდვი

ლი სახელით, ჯორჯინათი, მიემართათ, მასწავლებლებიც 

კი „ჯორჯს“ ეძახდნენ. ის მართლაც ძალიან ჰგავდა ბიჭს, 

მოკლედ შეჭრილი ხუჭუჭა თმითა და ბიჭური მანერებით. 

ჯორჯი შეშფოთებული შესცქეროდა ენის, სანამ გოგონა 

წერილს კითხულობდა.

– ჯორჯ, საშობაო არდადეგებზე შინ ვერ წავალთ! – თქვა 

ენიმ და თვალები აუწყლიანდა, – დედას ქუნთრუშა დამარ

თნია და მამამ ამის გამო კარანტინი გამოაცხადა. ასე რომ, 

მათთან მიახლოებაც კი გვეკრძალება. რა საშინელებაა, არა?

– რომ იცოდე, როგორ ვწუხვარ! – მიუგო ჯორჯმა. იგი ენი

ზე არანაკლებ გულდაწყვეტილი ჩანდა, რადგან ენის დედამ 

ჯორჯიცა და მისი ძაღლი ტიმოთიც თავისთან მიიწვია შობის 

გასატარებლად. უამრავი ისეთი რამ უნდა ეჩვენებინა, რაც 

სოფელში გაზრდილ ჯორჯს აქამდე თვალითაც არ ჰქონდა 

ნანახი: პანტომიმის წარმოდგენა, ცირკი, დიდი საშობაო წვე

ულება უზარმაზარ ნაძვის ხესთან. როგორც ჩანდა, ამ ყველა

ფრის ნახვა არც ამჯერად ეღირსებოდა.

– ნეტავ ბიჭები რას იტყვიან? – ენის თავისი ძმები, ჯული

ენი და დიკი გაახსენდა, – ვერც ისინი წავლენ შინ.

– აბა, როგორღა გაატარებთ საშობაო არდადეგებს? – 

დაღონდა ჯორჯი, – ჩემთან წამოდით, კირინის კოტეჯში! 

დარწმუნებული ვარ, დედაჩემს ძალიან გაუხარდება თქვენი 

ნახვა. ზაფხულის არდადეგებზე ხომ მშვენიერი დრო გავა

ტარეთ ერთად.

– ერთი წუთით, დამაცადე, წერილი ბოლომდე წავიკითხო, 

გავიგო, მამა რას მთავაზობს, – უთხრა ენიმ და კვლავ ბარათს 

ჩახედა, – იმედი მაქვს, საბრალო დედიკო ძალიან ცუდად არ 

არის.

მან კიდევ რამდენიმე სტრიქონი ჩაიკითხა და ისეთი სიხა

რულის ყიჟინა დასცა, რომ ჯორჯიცა და დანარჩენი გოგო

ნებიც უკვე მოუთმენლად ელოდნენ, რა ამბავს შეატყობი

ნებდათ ენი.

– ჯორჯ, ისევ შენთან მოვდივართ! მაგრამ, მოიცა... ჯანდა

ბა! ჯანდაბა! ჯანდაბა! მამა მწერს, არდადეგებზე კერძო 

მასწავლებელი გეყოლებათო! თურმე ჯულიენმა და დიკმა ამ 

სემესტრში ორჯერ იავადმყოფეს და პროგრამას ჩამორჩნენ, 

თანაც ჩემს მშობლებს არ უნდათ, რომ დედაშენს ჩვენ გამო 

ზედმეტი ჯაფა დაადგეს.

– კერძო მასწავლებელიო! რა უბედურებაა! ეს იმას ნიშ

ნავს, რომ არდადეგებზეც მოგვიწევს მეცადინეობა! – წამო

იძახა სასოწარკვეთილმა ჯორჯმა, – თანაც როდესაც მშო

ბლები ჩემს ნიშნებს ნახავენ, აუცილებლად გადაწყვეტენ, რომ 

მეც მომამზადონ კერძო მასწავლებელთან. არადა, ბოლოს და 

ბოლოს, პირველად ვსწავლობ წესიერ სკოლაში, თან უამრავ 

ახალ საგანს გავდივარ. 

– რად მინდა ასეთი არდადეგები, თუკი მაინც მასწავლე

ბელმა უნდა მდიოს კუდში, – ცხვირი ჩამოუშვა ენიმ, – დარ

წმუნებული ვარ, ამ სემესტრის ბოლოს მშვენიერი ნიშნები 

გამომყვება, გამოცდები ხომ წარმატებით ჩავაბარე; მაგრამ 

თუკი თქვენ, სამივემ, სულ უნდა იმეცადინოთ, მე რითღა 

გავერთო? ისღა დამრჩენია, ტიმოთისთან ერთად ვისეირნო 

ხოლმე, იმედია, ტიმს მაინც არ აიძულებენ მეცადინეობას!

– როგორ არა, მშვენივრადაც აიძულებენ! – იმწამსვე მიუ

გო ჯორჯმა, რომელიც ბრაზით ივსებოდა იმის გაფიქრებაზეც 

კი, რომ მის საყვარელ ძაღლთან ერთად ყოველ დილით ენი 

ისეირნებდა, ხოლო თვითონ ჯულიენსა და დიკთან ერთად 

წიგნებში კირკიტი მოუწევდა.

– რას სულელობ, ჯორჯ! ტიმოთის ხომ მეცადინეობა არ 

შეუძლია! – თქვა ენიმ.

– სამაგიეროდ, შეუძლია, ფეხებთან მეჯდეს, სანამ მე ვიმე

ცადინებ! – უპასუხა ჯორჯმა, – ჩემთვის მასთან სიახლოვეც 

კი დიდი ნუგეში იქნება. კარგი რა, ენი, ჯერ პირიც არ დაგიკა

რებია შენი სოსისებისათვის, ჩვენ კი უკვე თითქმის მოვრჩით 

საუზმობას. ერთ წუთში ზარი დაირეკება და მშიერი დარჩები!

– მადლობა ღმერთს, დედა არც ისე ცუდადაა! – აჩქარებით 

თქვა ენიმ, როგორც კი წერილი ბოლომდე ჩაიკითხა, – მამიკო 

ამბობს, დიკსა და ჯულიენსაც მივწერე წერილიო, მამაშე

ნისთვის კი უთხოვია, რომ ჩვენთვის კერძო მასწავლებელი 

მოეძებნა. ღმერთო, რა საშინელებაა! არა, არ იფიქრო, თით

ქოს კირინის კოტეჯში დაბრუნება არ მიხაროდეს! ძალიანაც 

მენატრება იქაურობა, მაგრამ იქ არც პანტომიმის თეატრია, 

არც ცირკი და არც საშობაო წვეულებები!

სემესტრი სულ მალე დასრულდა. ენიმ და ჯორჯმა ჩემოდ

ნები ჩაალაგეს და ზედ თავიანთი სახელები მიაკრეს. უკანას

კნელი დღეებისათვის დამახასიათებელი აურზაური განსაკუთ

რებით სიამოვნებდათ. ბოლოს დიდი სასკოლო ავტობუსებიც 

მოადგა სკოლის კარს და გოგონები გაჭირვებით აძვრნენ ზედ.

– როგორც იქნა, კირინში ვბრუნდებით, – კმაყოფილებით 

განაცხადა ენიმ, – მოდი, აქ, ტიმოთი, საყვარელო, ჩემსა და 

ჯორჯს შორის ჩაჯექი.

სასწავლო დაწესებულების შინაგანაწესი მოსწავლეებს 

შინაური ცხოველების ყოლის უფლებას აძლევდა, ასე რომ, 

ტიმოთიც, ჯორჯის დიდი, ნაჯვარი ძაღლი, დიდი პოპულარო

ბით სარგებლობდა გეილენდსის სკოლაში და ყველას უყვა

რდა. გამონაკლისი მხოლოდ ერთი შემთხვევა იყო, როდესაც 

მეეზოვეს გამოეკიდა, სანაგვე ურნა გამოგლიჯა და ჯორჯის 

საკლასო ოთახამდე ასე, სანაგვე ურნით ირბინა. სხვა დროს 

კი ტიმოთი მართლაც რომ სანიმუშოდ იქცეოდა. 

– ეჭვი არ მეპარება, რომ საუკეთესო ნიშნებს გამოგაყოლე

ბენ, ტიმ, – გაუღიმა ჯორჯმა თავის ძაღლს და გულში ჩაიკ

რა, – როგორც იქნა, შინ ვბრუნდებით. აბა, როგორ მოგწონს 

ეს ამბავი?

– ჰამჰამ! – დაიყეფა ტიმოთიმ ბოხი ხმით, უკანა ფეხებზე 

აიტოტა და კუდი გააქიცინა, რასაც უკანა რიგიდან უკმაყო

ფილო შეძახილები მოჰყვა.

– ჯორჯ, უთხარი ტიმს, დაჯდეს, კუდით ქუდი გადამხადა!

მალე გოგონები და ტიმი ლონდონში იყვნენ და კირინისა

კენ მიმავალ მატარებელში სხდებოდნენ.

– კარგი იქნებოდა, ბიჭებიც დღეს გამოეშვათ სკოლიდან, – 

ამოიოხრა ენიმ, – ყველანი ერთად ჩავიდოდით კირინში და 

დიდი მხიარულებაც დაიწყებოდა.

ჯულიენი და დიკი მხოლოდ მეორე დღეს გათავისუფლდე

ბოდნენ და გოგონებს შეუერთდებოდნენ კირინის კოტეჯში. 

ენის ერთი სული ჰქონდა, როდის შეხვდებოდა ძმებს. მთელი 

სემესტრი არ ენახათ ერთმანეთი, სამაგიეროდ, ენის თავი

სი ბიძაშვილი ჯორჯი ჰყავდა გვერდით. დაძმებმა სწორედ 

ჯორჯთან გაატარეს შარშანდელი ზაფხული და სანაპიროს 

მახლობელ კუნძულზე სუნთქვისშემკვრელი თავგადასავლე

ბიც გადახდათ. ამ კუნძულზე იყო ძველი, დანგრეული ციხე

სიმაგრე, რომლის მიწისქვეშეთში ბავშვებმა გასაოცარი რამ 

აღმოაჩინეს. 

– როგორ მიხარია, კირინის კუნძულს რომ ვნახავ, ჯორჯ, – 

თქვა ენიმ, როდესაც მატარებელმა დასავლეთისაკენ აიღო 

გეზი.

– არა მგონია, მოვახერხოთ, – უპასუხა ჯორჯმა, – ზამ

თრობით ზღვა აღელვებულია და ძალიან სახიფათოა ამ დროს 

კუნძულთან ნავით მისვლა. 

– რა სამწუხაროა! – გული დასწყდა ენის, – მე კი იმედი მქონ

და, რომ იქ ერთიორი თავგადასავალი კიდევ გადაგვხდებოდა.

– ზამთრობით კირინში თავგადასავალს არ უნდა ელო

დე, – თქვა ჯორჯმა, – ძალიან ცივი მხარეა და თუკი მოთოვა, 

ირგვლივ ყველაფერი იყინება. სოფელში წასვლაც კი შეუძ

ლებელია, რადგან ზღვიდან მონაბერი ქარი თოვლის ნამქერს 

ჰაერში ატრიალებს. 

– ოჰო, კარგი სანახაობა კი უნდა იყოს, – მოეწონა ენის.

– სულაც არა, – ცივი წყალი გადაასხა ჯორჯმა, – ძალიან 

მოსაწყენია. მთელ დღეს შინ უნდა იჯდე, ანდა ნიჩბით თოვლ

ში გზა კვალო.

კარგა ხანი დასჭირდა მატარებელს,  სანამ კირინის მახლო

ბლად პატარა სადგურს მიადგებოდა, მაგრამ, ბოლოს და 

ბოლოს, სვლა შეანელა და მომცრო ბაქანთან შეჩერდა. გოგო

ნებმა მატარებლიდან ისკუპეს და ბაქანი მოათვალიერეს, 

ელოდნენ, რომ ვინმე დახვდებოდათ. მართლაც, იქვე ჯორჯის 

დედა იდგა, პონშებმული პატარა ორთვალა ეტლით მოსული

ყო მათ წასაყვანად.

– გამარჯობა, ჯორჯ, ძვირფასო, გამარჯობა, ენი! – შეე

გება ბავშვებს ჯორჯის დედა და ორივე გულში ჩაიკრა, – ენი, 

ძალიან ვწუხვარ დედაშენის ავადმყოფობის გამო. მაგრამ, 

როგორც შევიტყვე, ახლა თავს უკეთ გრძნობს.

გოგონები ორთვალაში ჩასხდნენ და ყველა ერთად გაუდგა 

გზას. 

– მშვენიერია! – წამოიძახა ენიმ, – დიდი მადლობა, რომ ასე 

გულთბილად მიგვიღეთ, ბიცოლა ფანი! ვეცდებით, კარგად 

მოვიქცეთ. ძია კვენტინი როგორაა? როგორ ეგუება იმ ამბავს, 

რომ შუა ზამ თარ ში ოთხი ბავშვი ეყოლება სახლში? თანაც, 

ზაფხულისაგან განსხვავებით, გარეთაც ვერ გავალთ ხოლმე, 

რომ ცოტა ამოვასუნთქოთ.

ჯორჯის მამა მეცნიერია. ძალიან ჭკვიანი, მაგრამ, ცოტა 

არ იყოს, პირქუში კაცი. მას ბავშვები დიდად არ ეპიტნავე

ბა, ამიტომ საკუთარი ქალიშვილიცა და ძმისშვილებიც მისი 

დანახვისას შიშით კანკალებენ.

– ბიძაშენი ისევ იმ თავის წიგნზეა გადაყოლილი, – მიუგო 

ენის ბიცოლა ფანიმ, – ხომ იცი, რაღაც საიდუმლო თეორიაზე 



11

მუშაობს,  რომელსაც თავის ნაშრომში უნდა შეასხას ხორცი. 

ამბობს, რომ, როდესაც ყველაფერს ნათელს მოჰფენს და 

წერას დაასრულებს,  მერე ვიღაც ძალიან გავლენიან ადა

მიანს აჩვენებს, რომელიც მის იდეას ქვეყნის სასიკეთოდ 

გამოიყენებს.

– ოჰო, ძალიან საინტერესო ამბავი ჩანს! რა საიდუმლოა? – 

დაინტერესდა ენი.

– ვერ გეტყვი, საყვარელო! – გაეცინა ბიცოლა ფანის, – 

თან მე თვითონაც ბევრი არაფერი ვიცი. აბა, შინ წავიდეთ, 

თორემ სულ გავიყინებით. ტიმოთი მშვენივრად მოვლილი 

და მოსუქებული ჩანს, ჯორჯ, ძვირფასო!

– ჰო, დედა, სკოლაში გადასარევად ერთობა, – მიუგო ჯორ

ჯმა, – გიჟდება იქაურობაზე. ამას წინათ მზარეულის ძველი 

ფოსტლებიც დაღეჭა.

– ჰოდა, კიდევ თავლაში ერთი კატა ცხოვრობდა და ტიმი 

როგორც კი მას თვალს მოჰკრავდა, მაშინვე გამოენთებოდა 

ხოლმე, – დაუმატა ენიმ.

– ერთხელ საკუჭნაოში შეძვრა და ხორცის ღვეზლის მთელ 

მარაგს ბოლო მოუღო, – გაიხსენა ჯორჯმა, – ერთხელ კიდევ... 

– ღმერთო ჩემო, ჯორჯ. მგონი, შემდეგ სემესტრში სკოლა 

ტიმის მიღებაზე უარს იტყვის, – გააწყვეტინა შეშფოთებულმა 

ბიცოლა ფანიმ, – იმედია, სათანადოდ დასაჯეთ.

– არა, არ დაგვისჯია, – წამოწითლდა ჯორჯი, – იცი, რა, 

დედა, საერთოდ, ძაღლების საქციელზე მათი პატრონები არი

ან პასუხისმგებლები, ასე რომ, თუკი ტიმოთი რამეს დააშა

ვებდა, სასჯელს მე მაკისრებდნენ, იმის გამო, რომ საიმედოდ 

არ დავაბი ანდა რამე სხვა ზომა არ მივიღე.

– თუ ასეა, უნდა ვივარაუდო, რომ არცთუ იშვიათად ისჯე

ბოდი, – ეშმაკურად ჩაიღიმა დედამ, – ისე, მგონი, ცუდი აზრი 


